Gwasanaeth Teuluol   Y Pasg
Tyrd i Ddathlu! 
Mae’r gwasaeth yma wedi ei ysgrifennu gan Dr Owain Edwards, Coleg y Bala.

Bydd cyfle i’r plant gymryd rhan yn ystod y gwasanaeth trwy gyflwyno peth o’r gwaith sydd wedi cael ei gyflawni yn ystod gwersi’r Ysgol Sul. Bydd angen penderfynu o flaen llaw y mannau mwyaf addas  yn y Gwasanaeth ar gyfer cyflwyniadau’r plant. Hefyd, bydd angen paratoi gweddïau o flaen llaw. Mae’r gweddïau yn dilyn hanes y croeshoeliad, felly byddai gweddïau o ddiolch a chyffes yn addas.
Ceir rhestr o ganeuon addas ar ddiwedd y gwasanaeth. Beth am geisio cael rhai o’r plant /pobl ifanc i gynorthwyo i gyfeilio yn ystod y gwasanaeth?

Mae cyflwyniad PowerPoint o’r Gwasanaeth ar gael ar y Gdd.

Defosiwn: 

Gair o groeso, Gweddi, Cân/emyn

Cyflwyno’r thema    Amser i Ddathlu 

Bydd angen amrywiaeth o gardiau cyfarch i ddangos. 

Gofynwch  i’r plant os ydyn nhw’n hoffi dathlu diwrnodau arbennig ee Pen-blwydd, Nadolig, Priodas a.y.b. Dangoswch y cardiau a thrafodwch pam fod y diwrnodau’n bwysig ac arbennig. 

Eglurwch ein bod yn cofio a dathlu y digwyddiadau mwyaf pwysig yn hanes y byd heddiw! Ydy hyn yn swnio fel gôr-ddweud? Wel gobeithio erbyn diwedd y gwasanaeth y byddwn i gyd yn cytuno fod digwyddiadau'r Pasg wedi newid ein byd yn gyfan gwbl ac yn gallu newid ein bywydau hefyd! Dyma ddigwyddiad werth ei ddathlu go iawn.
Cyflwyniad 2  Tristwch Pedr 
Mae lluniau ar gyfer y cyflwyniad ar gael ar y Cdd.
Ond dydy’r stori ddim yn dechrau gyda dathlu ond gyda  thristwch. Yn arbennig i Pedr. Dangoswch y llun o Pedr.
Roedd Pedr yn un o ffrindiau gorau Iesu - un o’r disgyblion. Roedd wedi treulio tair blynedd gydag Iesu, yn teithio o dref i dref, yn ei ŵylio’n iachau pobl sâl, yn gwrando arno’n esbonio pethau mawr am Dduw.  Addawodd Pedr i aros yn driw i Iesu am byth.
Pam felly mae Pedr yn edrych mor drist?

Wel, i ddechrau roedd Pedr wedi gwadu ei fod hyd yn oed yn adnabod yr Iesu.  Adroddwch  hanes Pedr yn gwadu Iesu’n  fras.
Ydych chi wedi siomi rhywun erioed? Sut oeddech chi’n teimlo? Beth am Pedr- fel hyn mae Luc yn dweud wrthym: Darllenwch yr adnodau canlynol o Luc 22
“61 Dyma'r Arglwydd Iesu yn troi ac yn edrych yn syth ar Pedr. Yna cofiodd Pedr beth roedd yr Arglwydd wedi ei ddweud: "Byddi di wedi gwadu dy fod yn fy nabod i dair gwaith cyn i'r ceiliog ganu." 62 Aeth allan yn beichio wylo. “ 
Dychmygwch felly sut oedd Pedr yn teimlo wrth glywed sŵn yr hoelion yn mynd trwy draed a dwylo'r Iesu. Os yw’n briodol, cael rhywun i daro hoelion i mewn i ddarn o bren i greu effaith. Tra mae hyn yn digwydd darllenwch Marc 15 ad 22-39.
Sut oedd Pedr yn teimlo o weld ei ffrind a’i arwr Iesu yn marw ar y groes? Doedd Pedr heb ddeall yn iawn eto fod Iesu’n gorfod marw i gymryd y gosb am y pethau drwg roedd o wedi ei wneud. Oherwydd ei gariad, roedd Iesu’n cymryd y gosb am bethau drwg Pedr, ond nid yn unig Pedr, roedd yn cymryd y gosb drosom ni hefyd. Dyma faint ei gariad tuag atom ni.
Gweddïau
Cân addas

Beth am ‘ Sori Dduw’ Rhif 29 Tyrd i Ddathlu neu ‘Dyma gariad fel y moroedd’ 205 Caneuon Ffydd?
Cyflwyniad 3  Llawenydd Pedr
Bydd angen cael gêm o Jenga sydd wedi ei osod yn dŵr yn barod cyn dechrau'r gwasanaeth. Hefyd yr adnod o 1 Corinthiaid 15 :17 wedi’i ysgrifennu ar ddarn o bapur mawr: ‘ Ac os na chododd y Meseia Iesu, mae beth dych chi’n ei gredu’n wastraff amser - dych chi’n dal yn gaeth i'ch pechodau. ‘
Ond wrth gwrs nid dyna ddiwedd y stori. Mae darn hanfodol o hanes y Pasg eto i ddod. 
Gwahoddwch  ddau neu dri o’r plant i’ch cynorthwyo, gan eu gwahodd i dynnu blociau allan o’r tŵr. Wedyn, cymerwch  floc hanfodol o’r tŵr er mwyn ei ddymchwel.

 Eglurwch fod Atgyfodiad Iesu yn hanfodol i’r ffydd Gristnogol  - yn debyg i’r bloc yr oedd yn dal y tŵr i fyny.

Roedd Paul yn un o arweinwyr y Cristnogion cynharaf. Ysgrifennodd sawl llythyr at eglwysi gwahanol i’w helpu i ddeall pam oedd Iesu wedi marw ac wedi ei atgyfodi.  Dyma beth ddywedodd am atgyfodiad Iesu yn ei lythyr at y Cristnogion yn ninas Corinth: dangoswch yr adnod wrth ichi ei darllen.
 ‘Ac os na chododd y Meseia Iesu, mae beth dych chi’n ei gredu’n wastraff amser - dych chi’n dal yn gaeth i'ch pechodau.’ 
Wrth ichi esbonio’r adnod, rhwygwch y papur i fyny.

GWASTRAFF AMSER! Heb yr atgyfodiad mae Paul yn dweud bod ein ffydd yn wastraff amser! Buasem ni gyd wedi gallu aros yn ein gwlâu bore yma, yn hytrach na thrafferthu dod i gapel! 
Mae’n hynod bwysig cael gwybod os yw’r atgyfodiad yn wir! 
Felly yn nôl at Pedr. Mae’n fore Sul ac mae Pedr wedi cael penwythnos digalon iawn yn meddwl am Iesu yn marw a’r ffaith ei fod wedi gwadu hyd yn oed ei adnabod.  Ond beth ddigwyddodd nesaf?
Darllenwch Luc 24 1-10(mae cyfieithiad beibl.net  a lluniau pwrpasol ar y cyflwyniad PowerPoint).
Ydych chi wedi clywed newyddion da rhywdro sydd mor anhygoel  nad ydych yn medru ei gredu? Rhowch esiampl bersonol  (e.e.  pan glywais fod fy nhîm pêl-droed -  Wrecsam  - wedi curo Arsenal yn y cwpan FA!).
 Roedd y merched wedi bod at y bedd a gweld ei fod yn wag, roeddent  wedi cael clywed gan yr Angylion fod Iesu’n fyw! 
Ond beth oedd ymateb y disgyblion o glywed yr hanes? 
Darllenwch adnodau 11 ac 12

“11 Ond doedd yr apostolion ddim yn eu credu nhw - roedden nhw’n meddwl fod y stori yn nonsens llwyr” 
NONSENS LLWYR! Methu credu’r peth - merched jest yn clebran! Ond beth am Pedr? 
“12 Ond dyma Pedr yn rhedeg at y bedd i edrych. Plygodd i edrych i mewn i’r bedd a gweld y stribedi o liain yn gorwedd yno'n wag. Gadawodd y bedd yn methu'n lân a deall beth oedd wedi digwydd.” 
Roedd Pedr eisiau gweld drosto’i hun- felly dyma fo’n rhedeg at y bedd. Dychmygwch beth oedd yn ei feddwl wrth iddo redeg i’r bedd? “All hyn fod yn wir? Ydi Iesu wedi atgyfodi? Gobeithio!”
Wrth weld y bedd gwag doedd Pedr dal ddim yn deall yn iawn, ond roedd gobaith yn dechrau codi yn ei galon. Roedd rhaid iddo ddisgwyl tan y noson honno i gael gwybod go iawn beth oedd wedi digwydd i Iesu. Ydych chi wedi gorfod disgwyl am newyddion pwysig  ee canlyniad arholiad, canlyniad gêm pêl-droed?
Y noson honno, tra roedd y disgyblion yn eistedd gyda’u gilydd, daeth Iesu atynt.
Darllenwch  Ioan 20 19-23 "Roedd y disgyblion mor hapus pan welon nhw’r Arglwydd.” 
Gwelodd Pedr yr Iesu a’i lygaid ei hun- doedd dim amheuaeth, roedd Iesu yn fyw!
Sut oedd Pedr yn teimlo rŵan? Disgrifiwch ei deimladau - doedd gobaith ddim ar ben, bywyd newydd, maddeuant!
Roedd Pedr yn gwybod rŵan ei fod  yn gallu ymddiried yn yr Iesu, roedd popeth roedd o wedi dweud yn wir. Roedd ganddo reswm i ddathlu!
Cân

 A yw Duw yn farw rhif 1 neu Pan rwy'n cofio rhif 27- Tyrd i Ddathlu
I Orffen

Ydyn ni wedi profi'r hapusrwydd yna o sylweddoli fod Iesu yn fyw, fel y gwnaeth Pedr?
Gan fod yr Iesu wedi atgyfodi, rydym ni'n medru ymddiried yn llwyr ynddo.  
A gan ei fod yn fyw, y mae yma gyda ni heddiw, yma i gynnig ei fywyd a’i faddeuant i ni. Yma i gynnig perthynas â’r Duw byw, dim ond i ni gredu ynddo ac ildio ein bywydau iddo. 
Doedd bywyd Pedr byth yr un peth ar ôl gweld yr Iesu Atgyfodedig, ac nid yw ein bywydau ni’n aros yr un peth wrth i ni ei gyfarfod chwaith.
Gweddi
Emyn 
Awgrymiadau am emynau 

